Коми Республика да Ненецкӧй автономнӧй кытш водзӧ кутасны ёртасьны 

Сыктывкарын кырымалісны Коми Республикаса Веськӧдлан котыр да Ненецкӧй автономнӧй кытшса администрация костын ӧта-мӧдкӧд йитӧд кутӧм да ёртасьӧм йылысь артмӧдчӧм дорӧ 4 №-а сёрнигижӧд. Документсӧ кырымалісны Коми Республикаса Юралысь Вячеслав Гайзер да Ненецкӧй автономнӧй кытшса губернатор Игорь Фёдоров.

Сёрнигижӧдлӧн шӧр пунктъясысь ӧти — помӧдз ӧтув стрӧитны «Сыктывкар - Ухта - Печора -Усинск - Нарьян-Мар» автомашина туй. Сы лыдын Росавтодромкӧд ӧтув сетны сьӧм Сыктывкар - Нарьян-Мар автомашина туй участокъяс стрӧитӧм вылӧ да Рытыв-Войвыв федеральнӧй кытшын Россия Федерацияса Президентлӧн полномочнӧй петкӧдлыськӧд ӧтув вежны «Сыктывкар - Ухта - Печора - Усинск - Нарьян-Мар» автомашина туй да «Нарьян-Мар-Усинск»  автомашина туй стрӧитӧм» инвестиция балаяс «Воркута да Салехард каръясӧдз пыранінъясӧн Сыктывкар - Ухта - Печора - Усинск - Нарьян-Мар» автомашина туйяс стрӧитӧм» ӧтувъя дінмукостса либӧ комплекснӧй инвестиционнӧй бала вылӧ.

Сідзжӧ документын пасйӧмаӧсь культураын, национальнӧй политикаын, йӧзӧс велӧдӧмын да налысь тӧдӧмлунъяс паськӧдӧмын, сы лыдын экологическӧй, промышленнӧй проектъяс да миянӧс кытшалысь гӧгӧртас видзан юкӧнын уджмогъяс збыльмӧдӧмкӧд йитчӧм мероприятиеяс збыльмӧдӧмын дінмуяс костын ӧта-мӧдкӧд йитӧд кутан юалӧмъяс.

Коми Республикаса Юралысь Вячеслав Гайзер тадзи пасйис документ кырымалӧмсӧ: «Ми век вӧлім ёртъясӧн да уджъёртъясӧн. И Коми Республика да Ненецкӧй автономнӧй кытш костын йитӧдыс век вӧлі зэв топыд ӧтувъя могъяс да уджъяс тӧд вылӧ босьтӧмӧн. Эм позянлун босьтны бурджык вермӧмъяс найӧс решитӧмын. Ӧнія документас, кыдзи и воддзаясас, пасйӧмаӧсь торъя планъяс да мероприятиеяс, мый нӧшта ӧтчыдысь эскӧдӧ ыджыд кӧсйӧм ӧтув пӧртны олӧмӧ кыдзи тӧдчана регионкостса могъяс, сідзи и сэтшӧмъясӧс, кутшӧмъясӧс колӧ нуӧдны федеральнӧй тшупӧд вылын.
